Meddwl am Marc


Marc Pennod 4  adnodau 1-9  

Stori’r ffermwr yn hau.

Mae Iesu’n defnyddio ei ddawn fel storïwr i ddweud wrthon ni am wrando ar ei eiriau.  Pam fod Iesu’n dweud y gair ‘Clywch’? Ydy hi’n bwysig ein bod yn gwrando ar bob gair mae’n ddweud?
Roedd storïau Iesu yn gyfarwydd i’w wrandawyr. Bydden nhw’n arfer â gweld

· Heuwr yn taflu had gyda’i ddwylo. 
· Pobl yn cerdded ar lwybr yn y wlad a’r pridd hwnnw’n mynd yn galed.
· Yr adar yn bwyta’r had oedd yn cwympo ar y llwybrau. (adn 3-4 ) 
· Peth wedyn yn cwympo ar y graig ac yn gwywo am nad oedd ganddo ddigon o bridd i dyfu.
· Peth yn tyfu mewn drain a’r drain yn mynd â nerth y planhigyn.
· A’r had yn cwympo mewn man lle roedd hi’n bosib iddo dyfu nes i’r cnwd dyfu’n fwy na’r disgwyl.
Roedd Iesu’n defnyddio darlun o fywyd pob dydd i esbonio rhywbeth am deyrnas Dduw. Beth oedd hwnnw? 

-  Yr had oedd y newyddion da 

-  yr heuwr oedd yr un oedd yn rhannu’r newyddion da, 

    a’r pridd oedd calonnau’r bobl. Dyna ddywed Iesu.

Ai’r un yw’r darlun heddiw? Ie, mae gan Iesu gonsyrn dros bawb, ac mae’n hau’r had i bawb, er nad yw pawb yn gwrando ar ei lais nac yn ateb ei wahoddiad (Luc 13:34-35). Ydy pawb yn deall geiriau Iesu? Ydy pawb yn fodlon mynd at Iesu i ofyn ystyr ei eiriau fel gwnaeth y disgyblion? (adn. 10 ) Beth mae Iesu’n dweud dro ar ôl tro yma,

         “ _____ yn ofalus os dych ch’n awyddus i ______”(adn 9 )

Cwestiwn: Pam ei bod hi’n bwysig i ni gael ein dysgu gan Iesu? Ar bwy arall fyddwn ni’n gwrando arno os na fyddwn ni’n gwrando arno fe? (adn 15) 

Ydyn ni eisiau bod yn wir ddisgyblion iddo?  Mae Iesu’n dweud ei fod yn fodlon rhannu cyfrinach teyrnas Dduw â ni (adn 11).  Mae’n fodlon ein tynnu  ato’i hun a rhannu’r hyn sydd yn ei galon â ni. Ydyn ni’n barod i adael iddo wneud hynny?  Dydy Iesu ddim yn gorfodi ei hun arnon ni. Mae’n ein gwahodd ac mae e fyny i ni dderbyn y gwahoddiad.

Gweddi:  Helpa ni i wrando ar yr hyn sydd gennyt ti i’w ddweud wrthon ni. 

Helpa  ni i hau’r had a disgwyl ffrwyth oddi wrthyt ti. Pan na fyddwn yn deall yr hyn yr wyt ti’n ei ddweud bydd yn amyneddgar. Gofynnwn hyn yn dy enw’n unig.  Amen

